ODGOJ DJECE KROZ ODGOJ SEBE

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.

Uzvišeni Allah u Kur'anu Časnom poručuje: ''O vjernici, čuvajte sebe i svoje porodice od džehennemske vatre, čije će gorivo ljudi i kamenje biti.'' (Et-Tahrim, 6.) 
A naš Poslanik, s.a.v.s., u hadisu poručuje: ''Svi ste vi pastiri i svi ćete odgovarati za svoje stado.'' (Mutefekun alejhi)
Braćo moja u Dini Islamu! Jedan od najvažnijih zadataka u našem životu jeste da odgojimo svoju djecu. Da ih odgojimo, a ne da ih othranimo, kako to mnogi misle. Jer, nije problem djeci kupiti odjeću, obuću, hranu, školski pribor, igračke i sve ostalo što im je potrebno i što im se prohtije. Bar ovdje na Zapadu to nije problem. Međutim, naučiti dijete da klanja i naviknuti ga da redovno klanja, e to je, majčin sine, veliki izazov. To je problem i u kućama u kojima roditelji redovno klanjaju, a kamo li u kućama u kojima se ne klanja redovno ili se, čak, nikako ne klanja.
Sigurno se pitate kakve veze ima namaz sa odgojem djece? Pa kako neće imati, kad od namaza zavisi ispravnost svih ostalih djela. Zato je posljednja poruka Jakuba, a.s., kada je na samrti okupio svoje sinove, bila sljedeća: ''Kome ćete se klanjati kad mene ne bude?'' Oni rekoše: ''Klanjat ćemo se Bogu tvome, Bogu tvojih predaka Ibrahima, Ismaila i Ishaka, Bogu jedinome, i mi se Njemu pokoravamo!'' (El-Bekare, 133.)

Braćo moja, odgoj djece počinje još prije njihovog rođenja. Sa dovom. Na to nas je uputio Zekerijja, a.s., koji je zamolio Allaha, dž.š.: ''Gospodaru, podari mi od Sebe čestitog potomka, Ti, uistinu, uslišavaš dove!'' (Ali Imran, 38.) Ovo je općenito dova za hairli djecu, ali i iskrena nada za one bračne parove, koji su dugo godina u braku, ali još uvijek nisu uspjeli da dobiju djecu.
Zatim se odgoj nastavlja stalnim učenjem i savjetovanjem djece. A ako se tu jave problemi, jer uputa nije u našim rukama već u Allahovim, onda opet treba nastaviti sa dovom. Na to nas je uputio Ibrahim, a.s., koji je učio sljedeću dovu: ''Gospodaru moj, daj da ja i moji potomci namaz klanjamo; Gospodaru naš, primi moju dovu!'' (Ibrahim, 40.)
A zatim, odgoj se nastavlja i usavršava našim ličnim primjerom. To jest, ne možemo očekivati da će naše dijete klanjati, ako mi ne klanjamo, da će postiti ramazan ako mi ne postimo, da će ići u džamiju, ako mi ne idemo... S druge strane, ne možemo očekivati da naše dijete neće pušiti cigarete, ako mi pušimo, da neće piti alkohol, ako mi pijemo, da neće ići u zijan (zinaluk, blud), ako mi tamo idemo... Dakle, da bismo odgojili svoju djecu, prvo moramo da odgojimo sebe.

Neka nam sljedeća priča u tome bude podstrek. Naime, navodi se da se jedan oslobođeni rob po imenu Mubarek zaposlio kao čuvar voćnjaka kod nekog bogatog čovjeka. Jednom je taj čovjek naišao pored voćnjaka sa svojim gostima, pa je rekao Mubareku da im ubere jedan slatki šipak (nar). Mubarek ga je ubrao, ali je šipak bio gorak. Vlasnik ga ljutito upita: ''Zar ti ne razlikuješ slatko od gorkog?'' A Mubarek mu reče: ''Ti si mi dao posao čuvara, a nisi me ovlastio da probavam koji šipak je sladak a koji nije.'' Vlasnik ga upita: ''Zar ti toliko godina radiš kod mene i da nikada nisi ubrao ni jedan šipak?'' ''Tako je.'' – odgovori Mubarek.

Zadivljen njegovim poštenjem, vlasnik ga upita: ''Mubarek, ja od potomstva imam samo jednu kćerku, pa šta mi ti savjetuješ, za koga da je udam?'' Mubarek reče: ''Koliko ja znam, Jevreji uglavnom udaju kćerke zbog novca, kršćani gledaju više na ljepotu nego na bogatstvo, Arapi gledaju na porijeklo, a istinski muslimani gledaju na bogobojaznost onoga za koga udaju kćerku, pa ti vidi za koga ćeš je udati.''
Vlasnik tada reče: ''Mubarek, ja dajem prednost bogobojaznosti, a pošto ne poznajem nikoga bogobojaznijeg od tebe, želim udati kćerku za tebe.'' Plod tog braka je sin Abdullah ibn Mubarek, poznati islamski učenjak, koji je napisao mnoštvo djela iz različitih islamskih oblasti.
S tim u vezi Muhamed b. Munkedir veli: ''Zbog dobrote nekog Svoga roba, Allah čuva njegovu djecu i njihovo potomstvo, ali i komšiluk oko njega, i oni su stalno pod Allahovom zaštitom dokle god je taj dobri čovjek među njima.''
Zato, na kraju, molim Dragog Allaha da nas i našu djecu uputi na Pravi put, da zbog naše dobrote i naše potomstvo sačuva od belaja i zablude, te da nas, naše roditelje i našu djecu Svojom milošću uvede u džennetske bašče. Amin.
